Y Bendithion 3
Darlleniad Mathew 5:1-12
Pan welodd Iesu yr holl dyrfaoedd, aeth i fyny i ben y mynydd. Pan eisteddodd i lawr, daeth ei ddilynwyr ato, a dechreuodd eu dysgu, a dweud: "Mae’r rhai sy’n teimlo’n dlawd ac annigonol wedi eu bendithio’n fawr, oherwydd mae’r Un nefol yn teyrnasu yn eu bywydau. Mae’r rhai sy'n galaru wedi eu bendithio’n fawr, oherwydd byddan nhw’n cael eu cysuro. Mae’r rhai addfwyn sy’n cael eu gorthrymu wedi eu bendithio’n fawr, oherwydd byddan nhw’n etifeddu'r ddaear. Mae’r rhai sy'n llwgu a sychedu am gyfiawnder wedi eu bendithio’n fawr, oherwydd byddan nhw’n cael eu bodloni'n llwyr . Mae’r rhai sy'n dangos trugaredd wedi eu bendithio’n fawr, oherwydd byddan nhw’n cael profi trugaredd eu hunain. Mae’r rhai sydd â chalon bur wedi eu bendithio’n fawr, oherwydd byddan nhw’n cael gweld Duw. Mae’r rhai sy'n hyrwyddo heddwch wedi eu bendithio’n fawr, oherwydd byddan nhw’n cael eu galw'n blant Duw. Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, oherwydd mae’r Un nefol yn teyrnasu yn eu bywydau.
"Pan fydd pobl yn eich sarhau chi, a'ch erlid, ac yn dweud pethau drwg amdanoch chi am eich bod yn perthyn i mi, dych chi wedi’ch bendithio’n fawr! Byddwch yn llawen! Mwynhewch er gwaetha’r cwbl, achos mae gan Dduw yn y nefoedd wobr fawr i chi. Cofiwch fod y proffwydi oedd yn byw ers talwm wedi cael eu herlid yn union yr un fath!

Adnod 6 Mae’r rhai sy'n llwgu a sychedu am gyfiawnder wedi eu bendithio’n fawr, oherwydd byddan nhw’n cael eu bodloni'n llwyr.
Doedd llwgu a sychedu llythrennol ddim yn brofiadau dieithr i’r bobl oedd yn gwrando ar Iesu’n siarad.  Defnyddiodd Iesu’r geiriau yma i ddisgrifio profiad angerddol y Cristion.  Beth ydy cyfiawnder?  Yr hyn sy’n iawn a theg, y ‘norm’ y dylai pawb gadw ato fo.  Mae sôn nifer o weithiau am gyfiawnder a gwneud beth sy’n iawn yn y rhan yma o’r Beibl:
Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, oherwydd mae’r Un nefol yn teyrnasu yn eu bywydau. (Mathew 5:10)

Dw i'n dweud hyn – os fyddwch chi ddim yn byw’n fwy cyfiawn na’r Phariseaid a'r arbenigwyr yn y Gyfraith, fyddwch chi byth yn un o’r rhai mae’r Un nefol yn teyrnasu yn eu bywydau. (Mathew 5:20)

Gwnewch yn siŵr mai’r flaenoriaeth i chi ydy ymostwng i’w deyrnasiad e a gwneud beth sy’n iawn yn ei olwg, ac wedyn cewch y pethau eraill yma i gyd. (Mathew 6:33)

Beth yw ystyr yr adnod felly? 

1. Cyfiawnder – bod yn iawn gyda Duw trwy ein perthynas gyda Iesu Grist.

2. O fod wedi ein cyfiawnhau rhaid i’n bywydau fod yn rhai cyfiawn – byw yn iawn, byw bywyd glân.  Ddylen ni ddim bod yn hunangyfiawn!

3. Bod eisiau gweld pobl eraill yn byw yn iawn i Dduw, felly, ein bod yn gweld yr angen i rannu’r newyddion da am Iesu Grist.

Adnod 7 Mae’r rhai sy'n dangos trugaredd wedi eu bendithio’n fawr, oherwydd byddan nhw’n cael profi trugaredd eu hunain.
Os nad ydyn ni’n maddau i eraill, does dim tystiolaeth ein bod ni wedi derbyn maddeuant,

Os gwnewch chi faddau i bobl pan maen nhw wedi gwneud cam â chi, bydd eich Tad nefol yn maddau i chi hefyd. Ond os na wnewch chi faddau i’r bobl sydd wedi gwneud cam â chi, fydd eich Tad ddim yn maddau i chi am bechu yn ei erbyn e.
(Math.6:15)
Mae stori’r Samariad caredig yn esiampl dda o ddangos trugaredd.  Mae’r Samariad yn dangos trugaredd wrth ddelio â chanlyniadau pechod.  Gallai’r Samariad fod wedi mynd ar ôl y lladron a’u dal, a mi oedd yna le i hynny. Ond, delio â chlwyfau’r claf wnaeth y Samariad (Luc 10:25-37). Mae Iesu yn well na’r Samariad gan ei fod yno bob amser i’n helpu yn ein gwendid.

Yn stori’r Samariad caredig roedd yr offeiriad Iddewig a’r Lefiad yn cuddio tu ôl i esgusodion er mwyn osgoi’r drafferth o helpu. Ydyn ni’n fodlon derbyn y cyfleoedd mae Duw yn eu rhoi i ni, er mwyn i ni wneud daioni a bod yn drugarog?  Sut ydyn ni’n trin Cristnogion eraill?  Sut ydyn ni’n trin y tlawd a’r rhai mewn angen?

